    «Коми Республикалы  лоӧны  коланаӧн национальнӧй паркъясын туризм котыртӧм да туристическӧй юкӧнын выль нырвизьяс сӧвмӧдӧм»

     Та йылысь юӧртіс Коми Республикаса Юралысьӧс вежысь, сьӧм овмӧс министр Владимир Тукмаков. Сійӧ веськӧдліс республикасянь делегацияӧн, коді ветліс Германиялӧн юркарӧ рака тӧлысь 7-8 лунъясӧ ITB Berlin войтыркостса туристическӧй биржалӧн уджӧ пырӧдчӧм могысь.

     «Берлинса форум лыддьыссьӧ турбизнеслӧн ставмирса экономическӧй олӧмын барометрӧн. Выставкаыс  паськыда восьтӧ туристическӧй услугаяслысь уна сикаслунсӧ, - юксис В. Тукмаков. -  Миян делегация участвуйтіс экологическӧй туризмлы да  геотуризмлы сиӧм семинаръясын, аддзысьліс экспертъяскӧд. Та вӧсна, ме чайта, мый чужасны выль мӧвпъяс, кутшӧмъяс отсаласны миян республикаын сӧвмӧдны  туризм. Берлинӧ чукӧртчывліс уна туристическӧй фирма. Накӧд тӧдмасьӧмыс  отсалас миян туроператоръяслы  паськӧдны колана коммерческӧй йитӧдъяс».

       Берлинса выставка вылын российскӧй стендын вӧлі петкӧдлӧма Коми Республикалысь  туристическӧй материалъяс, кыдзи ӧтувъя,  сідзи и торъя петкӧдчӧмъяс — финн-йӧгра этнокультурнӧй парк, «Вой кыа» туристическӧй поезд, «Важ Енлы эскысьяслӧн туйвизьясті» туристическӧй маршрут. Форумӧ пырӧдчысьяслы да гӧсьтьяслы лои петкӧдлӧма «Ураллӧн вӧрзьӧдлытӧм сьӧлӧм» фильм, кӧні висьтавсьӧны Инта районса туристическӧй проектъяс йылысь.

    ***ITB Berlin (Internationale    Tourismus — Bӧrse  Berlin) — ставмирса туристическӧй медыджыд ярмаркаяс пиысь ӧти, сылӧн  мышку сайын 45 вося удж.  Ярмарка быд во  нуӧдсьӧ рака тӧлысьӧ. ITB  Berlin  зэв бура восьтӧ войтыркостса туризм сӧвмӧмлысь туйвизьяссӧ,  на  лыдӧ пырӧны и круизъяс, экологическӧй да  культурнӧй туризм. Бӧръя воясӧ тайӧ туристическӧй биржаӧ  ассьыныс петкӧдчӧмъяссӧ вайӧны  дас   ӧти сюрсысь унджык участник — туризмын войтыркостса федерацияяс, национальнӧй да дінмуса туристическӧй организацияяс, туристическӧй да транспорт агентствояс, туроператоръяс, отельяс, страхование нуӧдан компанияяс да мукӧд.

